
Sidang Jumaat yang dirahmati Allah,

Marilah sama-sama kita meningkatkan ketakwaan kepada Allah SWT
dengan melaksanakan segala perintah-Nya dan meninggalkan segala
larangan-Nya. Semoga ketakwaan itu membimbing kita bukan sahaja ketika
berada di masjid, tetapi juga ketika menjalankan amanah sebagai suami,

bapa dan ketua keluarga.

Lupakan sejenak urusan dunia. Lapangkan dada dan berikan perhatian
kepada khutbah. Pada hari ini, mimbar mengajak kita menghayati satu tajuk

yang sangat dekat dengan kehidupan, iaitu “Merungkai Sengketa, Bahagia

Rumah Tangga.”

Kaum Muslimin yang dimuliakan Allah,

Setiap suami dan bapa memikul amanah memimpin keluarganya.
Kepimpinan dalam rumah tangga bukan sekadar hak untuk dihormati, tetapi
tanggungjawab yang akan dipersoalkan oleh Allah SWT. Kita
bertanggungjawab menyediakan nafkah, memberi perlindungan dan
mendidik ahli keluarga. Namun tanggungjawab yang lebih besar adalah
memimpin mereka menuju keredaan Allah dan menyelamatkan mereka
daripada api neraka. Inilah yang ditegaskan menerusi Surah at-Tahrim, ayat

6 yang dibacakan pada awal khutbah tadi yang bermaksud:

“Wahai orang-orang yang beriman! Peliharalah diri kamu dan keluarga
kamu daripada neraka yang bahan-bahan bakarannya; manusia dan batu
(berhala); neraka itu dijaga dan dikawal oleh malaikat-malaikat yang keras
(layanannya. Mereka tidak menderhaka kepada Allah dalam segala yang

diperintahkan-Nya kepada mereka dan mereka pula tetap melakukan

segala yang diperintahkan.”

Perhatikan susunan ayat ini. Allah terlebih dahulu memerintahkan kita
memelihara diri, kemudian keluarga. Memberi pesanan kepada kita, sebelum
kita mahu memperbetulkan pasangan dan anak-anak, kita sendiri mesti
bersedia untuk diperbaiki. Jangan hanya mahu didengar, tetapi enggan
mendengar. Jangan hanya menuntut hak, tetapi melupakan tanggungjawab.
Jangan hanya melihat kekurangan pasangan, sedangkan kelemahan diri
tidak pernah mahu diakui. Keluarga tidak memerlukan pemimpin yang
sentiasa mahu menang. Keluarga memerlukan pemimpin yang berani

mengaku salah dan bersedia membaiki keadaan.

Sidang Jumaat yang dirahmati Allah,

Setiap rumah tangga akan diuji. Ada masanya suami isteri berbeza
pandangan. Ada kata-kata yang mengguris perasaan. Ada harapan yang
tidak dipenuhi dan ada pengorbanan yang tidak dihargai. Perselisihan bukan
semestinya tanda kegagalan. Namun cara kita mengendalikannya
menentukan sama ada rumah tangga bertambah matang atau mengundang

keretakan.

Menurut Jabatan Perangkaan Malaysia, sebanyak 60,457 perceraian
direkodkan di seluruh Malaysia pada tahun 2024, meningkat 4.1 peratus
berbanding tahun sebelumnya. Daripada jumlah tersebut, sebanyak 47,577
perceraian melibatkan pasangan Islam, meningkat 7.3 peratus. Jika
dipurata, lebih 165 perceraian berlaku setiap hari. Namun di sebalik setiap
angka itu, ada kehidupan yang berubah. Ada rumah yang tiba-tiba menjadi
sunyi. Ada hati yang membawa luka. Ada juga anak-anak yang masih terlalu

kecil untuk memahami mengapa ayah dan ibu tidak lagi tinggal bersama.

Statistik ini bukan untuk menghukum mereka yang telah berpisah. Islam tidak
memaksa seseorang terus hidup dalam penderaan dan kezaliman. Ada
kalanya perpisahan menjadi jalan terakhir yang dibenarkan syarak setelah
segala usaha perdamaian dilakukan. Namun angka ini sepatutnya
menyedarkan kita, jangan biarkan masalah yang masih boleh dibincangkan
berubah menjadi luka yang tidak lagi dapat dipulihkan. Jangan mengambil
keputusan besar ketika hati sedang dikuasai kemarahan. Allah SWT
menunjukkan jalan penyelesaian melalui Surah an-Nisa’, ayat 35:

Maksudnya: “Dan jika kamu bimbangkan perpecahan di antara mereka
berdua (suami isteri), maka lantiklah “orang tengah” (untuk mendamaikan
mereka, iaitu) seorang daripada keluarga lelaki dan seorang daripada
keluarga perempuan. Jika kedua-dua “orang tengah” itu (dengan ikhlas)
bertujuan hendak mendamaikan, nescaya Allah akan menjadikan kedua
(suami isteri itu) berpakat baik. Sesungguhnya Allah sentiasa Mengetahui

lagi amat mendalam pengetahuan-Nya.”

Ayat ini mengajar bahawa apabila konflik tidak lagi mampu diselesaikan
berdua, dapatkan bantuan orang yang amanah. Bukan semua masalah perlu
diumumkan, tetapi bukan semua masalah juga boleh dipendam sendirian.
Dapatkan bantuan ahli keluarga yang adil, kaunselor, pegawai agama atau
pihak berautoriti. Pilihlah orang yang mahu menyelesaikan masalah, bukan

orang yang hanya menambahkan kemarahan.

Rumah tangga tidak akan pulih hanya kerana seseorang pandai berkata-
kata. la pulih apabila kedua-duanya jujur, merendahkan ego dan benar-benar
mahu membaiki keadaan. Menyulam kasih dalam perselisihan bermula
apabila setiap pihak bersedia bekerjasama. Belajarlah mendengar sebelum
menjawab. Belajarlah meminta maaf tanpa menambahkan alasan. Belajarlah
menegur tanpa menjatuhkan maruah. Cita-cita kita bukan sekadar hidup
bersama di dunia, tetapi dihimpunkan kembali bersama keluarga di dalam

syurga. Allah SWT berfirman dalam Surah at-Tur, ayat 21:

Maksudnya: “Dan orang-orang yang beriman yang diturut oleh zuriat

keturunannya dengan keadaan beriman, Kami hubungkan (himpunkan)

zuriat keturunannya itu dengan mereka (di dalam syurga), dan Kami
4



t:;:i.,s Khutbah Jumaat Merungkai Sengketa, Bahagia Rumah Tangga

(dengan itu) tidak mengurangi sedikit pun daripada pahala amal-amal

mereka. Tiap-tiap manusia terikat dengan amal yang dikerjakannya.”

Saudara-saudaraku yang dikasihi,

Dalam menyemarakkan semangat Hari Integriti Nasional, sedarlah bahawa
integriti bukan hanya berkaitan amanah di pejabat, pengurusan kewangan
atau usaha menolak rasuah. Integriti juga mesti hidup di dalam rumabh.
Integriti dalam rumah tangga ialah berlaku jujur kepada pasangan.
Menunaikan nafkah dan janji. Mengakui kesalahan. Tidak memutar cerita
untuk memenangkan diri. Tidak menggunakan anak-anak sebagai senjata
dan tidak menunjukkan imej yang baik di luar sedangkan keluarga dilayan

dengan kasar di rumah.

Integriti ialah apabila akhlak kita di dalam rumah sama baiknya dengan imej
yang kita tunjukkan kepada masyarakat. Apabila rumah tangga diuji,
janganlah tergesa-gesa membuka pintu yang salah. Aib pasangan tidak
sepatutnya disebarkan di media sosial. Luahan di tempat yang salah hanya
mengundang fithah dan spekulasi. Orang ramai mula menghakimi tanpa
mengetahui cerita sebenar, sedangkan pasangan dan anak-anak terpaksa

menanggung kesannya.

Namun, menutup aib bukan bererti menyembunyikan kezaliman. Jika berlaku
penderaan, keganasan, pengabaian tanggungjawab atau ancaman terhadap
keselamatan, dapatkan bantuan dan perlindungan daripada pihak berautoriti.
Jangan membuka aib untuk mencari perhatian. Namun jangan
menyembunyikan kezaliman atas nama menjaga rumah tangga. Setiap
kemelut hendaklah ditangani dengan hikmah. Kasih tidak dapat diperbaiki
dengan mengoyakkannya di hadapan khalayak. la perlu disulam kembali
dengan kejujuran, doa dan kesediaan untuk berubah.

Sidang Jumaat yang dirahmati Allah sekalian,

Mengakhiri khutbah, marilah kita mengambil tiga pengajaran.

Pertama: Keluarga ialah anugerah dan amanah Allah. Pimpinlah keluarga
dengan teladan, kasih sayang dan ketakwaan, bukan dengan ego serta
kekerasan.

Kedua: Rungkaikan perselisihan dengan integriti. Berlaku jujur, tunaikan
tanggungjawab, akui kesalahan dan dapatkan bantuan pihak yang amanah
apabila konflik tidak mampu diselesaikan berdua.

Ketiga: Peliharalah maruah pasangan dan keluarga. Jangan menghukum
melalui media sosial, tetapi jangan pula berdiam diri apabila berlaku
penderaan atau kezaliman. Salurkan masalah kepada pihak berautoriti yang

mampu membimbing dan melindungi.

Rumah tangga yang bahagia bukan rumah yang tidak pernah diuji. Rumah
tangga yang bahagia ialah rumah yang setiap kali diuji, penghuninya memilih
untuk kembali kepada Allah, kembali kepada amanah dan kembali
memperbaiki diri. Kerana bahagia bukan bererti tiada sengketa. Bahagia
ilalah apabila sengketa dirungkai dengan iman, hikmah dan integriti yang

dipertahankan.

Sidang jemaah yang dirahmati Allah, marilah kita memeriahkan Majlis
Tilawah dan Hafazan al-Quran Peringkat Antarabangsa kali ke-66, pada 6
hingga 10 Oktober 2026 di Pusat Dagangan Dunia Kuala Lumpur (WTCKL).
Bagi yang tidak dapat hadir, ikutilah siaran langsung menerusi RTM1, TV
AlHijrah dan media sosial rasmi JAKIM. Semoga kemeriahan majlis ini
menyuburkan kecintaan kita kepada al-Quran, dibaca dengan tekun,

difahami dengan hati dan diamalkan dalam kehidupan.

